
Dysgwr sy'n derbyn Gofal 'A' 
Dechreuodd 'A', gyda'i ddau sibling iau, dderbyn gofal pan oedd yn ddysgwr blwyddyn 10 yn dilyn marwolaeth ei dad. Roedd ei fam eisoes wedi marw. Roedd 'A' yn cael trafferth yn yr ysgol a chafodd gymorth ychwanegol drwy gydol blwyddyn 10 ac 11 gan: ganolfan lles ei ysgol; canolfan ffyrdd eraill o ddysgu; gweithiwr prosiect plant sy'n derbyn gofal ac adnoddau astudio a ddarparwyd gan dîm addysg plant sy'n derbyn gofal ac a gyllidwyd gan ein Grant Datblygu Disgyblion / Plant sy'n Derbyn Gofal. 
Gwellodd presenoldeb 'A' yn sylweddol a chwblhaodd flwyddyn 10 ac 11 yn llwyddiannus gan gyflawni amrywiaeth o gymwysterau TGAU. Wrth bontio o'r ysgol, cafodd 'A' gymorth i fynd i brentisiaeth. Bu'n gweithio gydag Ymddiriedolaeth y Tywysog ac enillodd Wobr Cyflawnwr Addysg Cymru Ymddiriedolaeth y Tywysog 2017. O ganlyniad mae 'A' wedi'i benodi'n llysgennad Ymddiriedolaeth y Tywysog a hefyd mae'n dychwelyd i'w ysgol flaenorol fel model rôl rhagorol i ysbrydoli eraill ac egluro sut yr helpodd yr ysgol fe i lwyddo. Mae pawb yn falch iawn o 'A', ei gyflawniad yn wyneb adfyd, a'r gŵr ifanc rhagorol mae wedi datblygu i fod bellach.

 Dysgwr sy'n derbyn Gofal 'B' 
Rydym ni'n hynod o falch o 'B', dysgwr dwyieithog a ddechreuodd dderbyn gofal ym mlwyddyn 11. Er gwaethaf anawsterau sylweddol cyflawnodd B lwyddiant rhagorol yn ei chymwysterau TGAU ac mae bellach yn cwblhau Safon Uwch yn yr ysgol ac wedi sicrhau lle mewn prifysgol i wireddu ei breuddwyd o fod yn weithiwr cymdeithasol. Pan nad yw 'B' yn astudio neu'n gwirfoddoli yn y gymuned mae'n dilyn ei diddordeb yn y cyfryngau. Mae 'B' wedi gweithio gyda dysgwyr iau sy'n derbyn gofal mewn amrywiaeth o weithgareddau cyfranogi arobryn. Mae hyn wedi cynnwys ffilm fer yn amlinellu profiadau o fod mewn gofal a disgwyliadau gweithwyr cymdeithasol a ddangoswyd am y tro cyntaf ym Mhrifysgol Abertawe ar ddiwrnod rhyngwladol y gweithwyr cymdeithasol ac fe'i defnyddir wrth hyfforddi gweithwyr cymdeithasol. Bu 'B' hefyd yn gweithio gyda dysgwyr eraill sy'n derbyn gofal i gyflwyno i uwch dîm arweiniol addysg ein sir. 
Gan weithio gyda dysgwyr sy'n derbyn gofal ar weithgareddau 'Ymgyrraedd yn Ehangach', gyda Phrifysgol Abertawe a gyda chefnogaeth gweithiwr prosiect plant sy'n derbyn gofal, a chyllid gan ein Grant Datblygu Disgyblion/Plant sy'n Derbyn Gofal, mae 'B' wedi gwneud ffilm i annog dysgwyr eraill sy'n derbyn gofal i fynd i addysg uwch ac wedi ffilmio gyda S4C ar gyfer Newyddion Naw. Mae B wedi cael ei chyfweld sawl tro yn y cyfryngau, yn fwyaf diweddar ar BBC Radio Cymru. 
Er ei bod yn astudio ar gyfer Safon Uwch mae 'B' yn parhau i fod yn fodel rôl rhagorol ac yn llawn haeddu ei lle yn rownd derfynol Gwobrau Dydd Gŵyl Dewi cenedlaethol 2017. Mae 'B' wedi ymrwymo i wella profiadau a chanlyniadau pobl ifanc yn y system gofal a gwella ymarfer y gweithwyr proffesiynol yn eu bywydau.
